
EHNE, nekazaritzako sindikatua

Jakin aldizkariaren azken zenbakian (33.ean: «Sindikatuak Euskal He-
rrian»), honako hau irakurri dut 26-27. orrialdeetan ELA sindikatuaz: ale-
gia, nekazaritzan eta arrantzan nagusitasun osoa lortua duela sindikatu
abertzale horrek. Pixka bat harritu egin nau baieztapen horrek. Izan ere,
Gipuzkoan behintzat eta nekazari mailan, ELAk ezer gutxi duela edo ba-
tere ez duela esango nuke, eta, bestalde, EHNE dela gaur Gipuzkoako ne-
kazarien sindikatua, eta sindikatu bezala sektore honetan bakarra.

Badakigu jakin, ELA, 1911n sortu ondoren, nekazarien artean txertatu
zela, eta batipat gerra aurrean eta Bizkaian oso ezaguna zela, itzal handia
izatera iritsi zela; baita Gipuzkoan ere, baina ez hainbeste.

Baina Franco hil ondoren eta trantsizio-garaian indar sindikal eta poli-
tikoak klandestinitatetik atera zirenean, euskal nekazariek ere beren inte-
resak zaintzeko elkartasun berri bat sortu zuten: Euskal Herriko Nekaza-
rien Elkartasuna, EHNE.

EHNE sindikatu honek Tolosako Iparragirre zinemaretoan egin zuen
lehen batzarre orokorra 1977ko irailaren 4ean, eta egun horretako gairik
garrantzitsuenak Sindikatu berriaren barne-araudia —estatutuak— onar-
tzea eta Gipuzkoa mailako buru edo zuzendari izango zen laukotea auke-
ratzea izan ziren.

EHNEk, bere sorreran bezala, euskaldunari eta Euskal Herriari begira
dihardu lanean, eta, Bizkaiko EHNE eta Arabako U.G.A.V. izeneko sin-
dikatuekin konfederazioa osatuz, Komunitate Autonomoko baserritarren
ordezkaritza darama gaur.

1.959 kide ditu gaur Gipuzkoan, eta, nekazari-munduan daramatzan
ekintzak direla medio, afiliazio-tasa gero eta handiagoa ari da lortzen.

Aldi berean, sindikatu hau Euskal Herriko nekazari guztiona eta guz-
tientzat dela esango nuke, partidu politikoekin loturarik gabea.

Horra llabur-llabur EHNE nekazari-elkartasunaren aurkezpena.

Beste zerbait ere esan behar dugu: bere bizitza laburrean, baserritarren
artean lortu duen eragina oso sakona dela, azpi-egituran, ezarpenean, hel-
buruetan, etab. Euskal Herria osoki kontzebitzen du, bertarako plangin-
tza berezia behar dela uste du, hemengo problemak bertatik konpontzen
saiatzea du amets eta helburu.

Horregatik, Sindikatuak Euskal Herrian aztertzerakoan, nik uste, oso
kontutan hartzekoa da gaur EHNE.

Badakigu, noski, baserri-munduak dituen arazoak ez direla erraz kon-
pontzekoak, problema asko dugula sektore honetan eta etorkizuna nahi-
koa ilun ageri dela. Guzti horri erantzun nahirik, hor ari zaigu EHNE su-
tsu lanean, nekazaritzako beste erakunde edo instituzio batzurekin batera.

Ohar hau guztiontzat aberasgarri izango delakoan, ez adiorik eta laster
arte.

